
Cini  Reaḱ  Dam  Kegi  Re
Mõṛẽ Ṭaka Ḍherena
Niạko dinre hạṭiạre joto lekan jinis reaḱ dam ạḍige ḍher
akana. Oka do joto hoṛkoaḱ gharońj jionre mit́ maraṅ muskil kan.
Bạṛtikate reṅgeć-oreć hoṛkoaḱ gharońjre. Onka leka Cini reaḱ
dam arhõ bạṛti lạgit́e lại jạhirkdeda Bangladesh Sugar Refiners
Association (BSRA). Sarkar do cini reaḱ dam kegi re mõṛẽ ṭakae
ḍherkeda.

Nit khon khola ạkhrińoḱ kan cini reaḱ dam mit́ sae eyae (107)
ṭaka ar pekeṭ cini do mit́ sae gelbar (112) ṭaka nenḍa akana. Noa
nawa dam do darakan cando February pạhil khon ehoboḱa. Lukhibar (26
January) mit́ ḍhạrwạḱ talate BSRA noa khobore lại lahakeda. Cini
reaḱ dam ḍher iạte Bangladesh Trade And Tafiff Commision ar Bạnijo
montronaloy são hõ gapalmarao hoe akana mente ḍhạrwạḱ re sodor
akana.

 

Jumi  Hunḍạrkoaḱ  Ti  Khon
Oṛaḱ  Bhiṭại  Ńam
Ruạṛkeda Bhola Mardi
Rajshahi jilạ prosasok aḱ goṛote pongel (40) serma tayom oṛak
bhiṭa  ko  ńam  ruạṛkeda  mit́ṭen  ạḍibạsi  santal  gharońjren
hoṛko. Rajshahi jilạ, Godagari upạjilạ reaḱ Rishikul union reaḱ
Bamlahal mouja 901 dag reaḱ 34 sotok khas jumi Bhola Mardi ńutuman
mit́ hoṛaḱ tire 1989-90 sermare bondobos em hoelena. Ona gharońjren
hoṛko nana parkan botor uduḱakote ạḍi din khonaḱ Godagari sodor

ren jumi hunḍạrić Sarwar Jahan Dablu do aḍepaseren Shahjahan aḱ
goṛote ona bhiṭạ jor-jobor kateće dokhol ạguet́kana. Bar-pe hapta
lahare ackage ona gharońrenko botorko caṛhaoat́kote ona bhiṭạre
oṛaḱ benao kạmiko ehoṕkeda.

Khan ona babotre Bhola Mardi do UP Chairman Sohidul Islam Tulu ṭhene
nạlisket́ rehõ jahan roṛ ruạṛge bae ńamleda. Ona iạte cet́e
cekaea ohoge bujhạuet́te adisạ cabaenae. Jahan upại bae ńamlet́te
Lukhibar  (19  January  2023)  Bhola  Mardi  do  Rajshahi  Bibhagio
Commissioner ar jilạ prosasok ṭhen mit́ṭen olaḱ ovijoge jomakeda.
Ovijog ńam são sãote Rajshahi jilạ prosasok Abdul Jolil Godagari
upạjilạ ren Assistant commissioner (bhumi) ar Executive Magistrate
Md:Sobuj Hasan ona ghoṭna tojbij lạgit́ dạyike ńamkeda. Ona dạyik
ńam torage Sokol hiloḱ (20 January) ạyuṕ bela ona bhiṭạ senen
khan sạriaḱtet́e baḍae daṛeada.

Inạkate ona benao akan oṛaḱ do Bulletulizer (hasa maḱ mesin) teko
rạput́ chirchạturket́te ona  gharońjrenko jimạwat́koa. Noa babotre
Godagari upạjilạ ren Assistant commissioner (Bhumi) ar Executive
Magistrate Md: Sobuj Hasan doe menkeda, DC sir aḱ hukum ar batlao
lekate tojbij kateć noa ghoṭna reaḱ sạriạḱ baḍae ńamente ona
bhiṭa rukhiạ kateć Bhola Mardi aḱ tire jimạyena. Bhola Mardi doe
menkeda,  nunạḱ din badre noa bhiṭań ńam ruạṛket́te ạḍi
aṭiń rạskạḱ kana. Onate Jilạ prosasok ar sthanio prosasok ko
johar are sarhaoket́koa.


